
বংদে  বংদারু  মংদারমিংদিরানংদকংদলম্  ।
অমংদানংদসংদোহ  বংধুরং  সিংধুরাননম্  ॥

অংগং  হরেঃ  পুলকভূষণমাশ্রযংতী
ভৃংগাংগনেব  মুকুলাভরণং  তমালম্  ।
অংগীকৃতাখিলবিভূতিরপাংগলীলা
মাংগল্যদাস্তু  মম  মংগলদেবতাযাঃ  ॥  1 ॥

মুগ্ধা  মুহুর্বিদধতী  বদনে  মুরারেঃ
প্রেমত্রপাপ্রণিহিতানি  গতাগতানি  ।
মালা  দৃশোর্মধুকরীব  মহোত্পলে  যা
সা  মে  শ্রিযং  দিশতু  সাগরসংভবাযাঃ  ॥  2 ॥

আমীলিতাক্ষমধিগম্য  মুদা  মুকুংদম্ -
আনংদকংদমনিমেষমনংগতংত্রম্  ।
আকেকরস্থিতকনীনিকপক্ষ্মনেত্রং
ভূত্যৈ  ভবেন্মম  ভুজংগশযাংগনাযাঃ  ॥  3 ॥

বাহ্বংতরে  মধুজিতঃ  শ্রিতকৌস্তুভে  যা
হারাবলীব  হরিনীলমযী  বিভাতি  ।
কামপ্রদা  ভগবতোঽপি  কটাক্ষমালা
কল্যাণমাবহতু  মে  কমলালযাযাঃ  ॥  4 ॥

কালাংবুদালিললিতোরসি  কৈটভারেঃ
ধারাধরে  স্ফুরতি  যা  তটিদংগনেব  ।
মাতুস্সমস্তজগতাং  মহনীযমূর্তিঃ
ভদ্রাণি  মে  দিশতু  ভার্গবনংদনাযাঃ  ॥  5 ॥

প্রাপ্তং  পদং  প্রথমতঃ  খলু  যত্প্রভাবাত্
মাংগল্যভাজি  মধুমাথিনি  মন্মথেন  ।
ময্যাপতেত্তদিহ  মংথরমীক্ষণার্ধং
মংদালসং  চ  মকরালযকন্যকাযাঃ  ॥  6 ॥

বিশ্বামরেংদ্রপদবিভ্রমদানদক্ষং
আনংদহেতুরধিকং  মুরবিদ্বিষোঽপি  ।
ঈষন্নিষীদতু  মযি  ক্ষণমীক্ষণার্থং
ইংদীবরোদরসহোদরমিংদিরাযাঃ  ॥  7 ॥



ইষ্টা  বিশিষ্টমতযোঽপি  যযা  দযার্দ্র
দৃষ্ট্যা  ত্রিবিষ্টপপদং  সুলভং  লভংতে  ।
দৃষ্টিঃ  প্রহৃষ্ট  কমলোদরদীপ্তিরিষ্টাং
পুষ্টিং  কৃষীষ্ট  মম  পুষ্করবিষ্টরাযাঃ  ॥  8 ॥

দদ্যাদ্দযানুপবনো  দ্রবিণাংবুধারা -
মস্মিন্ন  কিংচন  বিহংগশিশৌ  বিষণ্ণে  ।
দুষ্কর্মঘর্মমপনীয  চিরায  দূরং
নারাযণপ্রণযিনীনযনাংবুবাহঃ  ॥  9 ॥

গীর্দেবতেতি  গরুডধ্বজসুংদরীতি
শাকংভরীতি  শশিশেখরবল্লভেতি  ।
সৃষ্টিস্থিতিপ্রলযকেলিষু  সংস্থিতাযৈ
তস্যৈ  নমস্ত্রিভুবনৈকগুরোস্তরুণ্যৈ  ॥  10 ॥

শ্রুত্যৈ  নমোঽস্তু  শুভকর্মফলপ্রসূত্যৈ
রত্যৈ  নমোঽস্তু  রমণীযগুণার্ণবাযৈ  ।
শক্ত্যৈ  নমোঽস্তু  শতপত্রনিকেতনাযৈ
পুষ্ট্যৈ  নমোঽস্তু  পুরুষোত্তমবল্লভাযৈ  ॥  11 ॥

নমোঽস্তু  নালীকনিভাননাযৈ
নমোঽস্তু  দুগ্ধোদধিজন্মভূম্যৈ  ।
নমোঽস্তু  সোমামৃতসোদরাযৈ
নমোঽস্তু  নারাযণবল্লভাযৈ  ॥  12 ॥

নমোঽস্তু  হেমাংবুজপীঠিকাযৈ
নমোঽস্তু  ভূমংডলনাযিকাযৈ  ।
নমোঽস্তু  দেবাদিদযাপরাযৈ
নমোঽস্তু  শারংগাযুধবল্লভাযৈ  ॥  13 ॥

নমোঽস্তু  দেব্যৈ  ভৃগুনংদনাযৈ
নমোঽস্তু  বিষ্ণোরুরসিস্থিতাযৈ  ।
নমোঽস্তু  লক্ষ্ম্যৈ  কমলালযাযৈ
নমোঽস্তু  দামোদরবল্লভাযৈ  ॥  14 ॥

নমোঽস্তু  কাংত্যৈ  কমলেক্ষণাযৈ
নমোঽস্তু  ভূত্যৈ  ভুবনপ্রসূত্যৈ  ।
নমোঽস্তু  দেবাদিভিরর্চিতাযৈ
নমোঽস্তু  নংদাত্মজবল্লভাযৈ  ॥  15 ॥

সংপত্করাণি  সকলেংদ্রিযনংদনানি
সাম্রাজ্যদানবিভবানি  সরোরুহাক্ষি  ।
ত্বদ্বংদনানি  দুরিতোদ্ধরণোদ্যতানি



মামেব  মাতরনিশং  কলযংতু  নান্যে  ॥  16 ॥

যত্কটাক্ষসমুপাসনাবিধিঃ
সেবকস্য  সকলার্থসংপদঃ  ।
সংতনোতি  বচনাংগমানসৈঃ
ত্বাং  মুরারিহৃদযেশ্বরীং  ভজে  ॥  17 ॥

সরসিজনিলযে  সরোজহস্তে
ধবলতমাংশুকগংধমাল্যশোভে  ।
ভগবতি  হরিবল্লভে  মনোজ্ঞে
ত্রিভুবনভূতিকরি  প্রসীদ  মহ্যম্  ॥  18 ॥

দিগ্ঘস্তিভিঃ  কনককুংভমুখাবসৃষ্ট
স্বর্বাহিনী  বিমলচারুজলপ্লুতাংগীম্  ।
প্রাতর্নমামি  জগতাং  জননীমশেষ
লোকাধিনাথগৃহিণীমমৃতাব্ধিপুত্রীম্  ॥  19 ॥

কমলে  কমলাক্ষবল্লভে  ত্বং
করুণাপূরতরংগিতৈরপাংগৈঃ  ।
অবলোকয  মামকিংচনানাং
প্রথমং  পাত্রমকৃত্রিমং  দযাযাঃ  ॥  20 ॥

স্তুবংতি  যে  স্তুতিভিরমূভিরন্বহং
ত্রযীমযীং  ত্রিভুবনমাতরং  রমাম্  ।
গুণাধিকা  গুরুতরভাগ্যভাগিনো
ভবংতি  তে  ভুবি  বুধভাবিতাশযাঃ  ॥  21 ॥

সুবর্ণধারাস্তোত্রং  যচ্ছংকরাচার্য  নির্মিতম্  ।
ত্রিসংধ্যং  যঃ  পঠেন্নিত্যং  স  কুবেরসমো  ভবেত্  ॥

ইতি  শ্রীমত্পরমহংসপরিব্রাজকাচার্যস্য
শ্রীগোবিংদভগবত্পূজ্যপাদশিষ্যস্য
শ্রীমচ্ছংকরভগবতঃ  কৃতৌ  কনকধারাস্তোত্রং
সংপূর্ণম্  ।

